
VENDIM 
Nr. 56/2020 

PËR ZGJEDHJEN E KOMISIONERIT 
SHTETËROR TË ZGJEDHJEVE 

Në mbështetje të neneve 13, 181 dhe 183, të 
ligjit nr. 10019, datë 29.12.2008 “Kodi Zgjedhor i 
Republikës së Shqipërisë”, të ndryshuar, bazuar në 
kandidaturat e përzgjedhura nga Komisioni i 
Posaçëm Parlamentar për Shqyrtimin dhe 
Përzgjedhjen e Kandidaturave për Organet 
Drejtuese të KQZ-së,  

KUVENDI 
I REPUBLIKËS SË SHQIPËRISË 

VENDOSI: 

I. Zoti Ilirjan Celibashi zgjidhet Komisioner 
Shtetëror i Zgjedhjeve. 

II. Ky vendim hyn në fuqi menjëherë dhe
botohet në Fletoren Zyrtare. 

KRYETAR 
Gramoz Ruçi 

Miratuar në datën 5.10.2020 

VENDIM 
Nr. 57/2020 

PËR ZGJEDHJEN E 
NËNKOMISIONERIT SHTETËROR TË 

ZGJEDHJEVE 

Në mbështetje të neneve 14, 181 dhe 183, të 
ligjit nr. 10019, datë 29.12.2008 “Kodi Zgjedhor i 
Republikës së Shqipërisë”, të ndryshuar, bazuar në 
kandidaturat e përzgjedhura nga Komisioni i 
Posaçëm Parlamentar për Shqyrtimin dhe 
Përzgjedhjen e Kandidaturave për Organet 
Drejtuese të KQZ-së,  

KUVENDI 
I REPUBLIKËS SË SHQIPËRISË 

VENDOSI: 

I. Zonja Lealba Pelinku zgjidhet Nënkomisionere 
Shtetërore e Zgjedhjeve. 

II. Ky vendim hyn në fuqi menjëherë dhe
botohet në Fletoren Zyrtare. 

KRYETAR 
Gramoz Ruçi 

Miratuar në datën 5.10.2020 

VENDIM 
Nr. 58/2020 

PËR ZGJEDHJEN E ANËTARËVE DHE 
KRYETARIT TË KOMISIONIT 

RREGULLATOR NË KOMISIONIN 
QENDROR TË ZGJEDHJEVE 

Në mbështetje të neneve 15, 181 dhe 183, të 
ligjit nr. 10019, datë 29.12.2008 “Kodi Zgjedhor i 
Republikës së Shqipërisë”, të ndryshuar, bazuar 
në listën e përbashkët të miratuar nga Komisioni 
i Posaçëm Parlamentar për Shqyrtimin dhe 
Përzgjedhjen e Kandidaturave për Organet 
Drejtuese të KQZ-së,  

KUVENDI 
I REPUBLIKËS SË SHQIPËRISË 

VENDOSI: 

I. Përbërja e Komisionit Rregullator në 
Komisionin Qendror të Zgjedhjeve është si më 
poshtë: 

1. Ilirjana Nano kryetare; 
2. Dritan Çaka anëtar; 
3. Arens Çela anëtar; 
4. Muharrem Çakaj anëtar; 
5. Helga Vukaj anëtare. 
II. Ky vendim hyn në fuqi menjëherë dhe

botohet në Fletoren Zyrtare. 

KRYETAR 
Gramoz Ruçi 

Miratuar në datën 5.10.2020 

VENDIM 
Nr. 59/2020 

PËR ZGJEDHJEN E ANËTARËVE TË 
KOMISIONIT TË ANKIMIMEVE DHE 

SANKSIONEVE NË KOMISIONIN 
QENDROR TË ZGJEDHJEVE 

Në mbështetje të neneve 16, 181 dhe 183, të 
ligjit nr. 10019, datë 29.12.2008 “Kodi Zgjedhor i 
Republikës së Shqipërisë”, të ndryshuar, bazuar në 
listën e përbashkët të miratuar nga Komisioni i 
Posaçëm Parlamentar për Shqyrtimin dhe 
Përzgjedhjen e Kandidaturave për Organet 
Drejtuese të KQZ-së,  

KUVENDI 
I REPUBLIKËS SË SHQIPËRISË 

VENDOSI: 

I. Zgjidhen anëtarë të Komisionit të 
Ankimimeve dhe Sanksioneve në Komisionin 
Qendror të Zgjedhjeve: 

1. Ilirjan Rusmali
2. Elvin Lako
3. Koli Bele
4. Elvis Çefa
5. Ledio Braho
II. Ky vendim hyn në fuqi menjëherë dhe

botohet në Fletoren Zyrtare. 
.

KRYETAR 
Gramoz Ruçi 

Miratuar në datën 5.10.2020 

VENDIM 
Nr. 771, datë 30.9.2020 

PËR DEKLARIMIN PASURI 
KULTURORE TË “QENDRËS 

HISTORIKE” TË QYTETIT TË 
SHKODRËS, PËRCAKTIMIN E ZONËS 
MBROJTËSE TË SAJ DHE MIRATIMIN 

E PLANIT PËR RUAJTJEN, MBROJTJEN 
DHE ADMINISTRIMIN E TYRE 

Në mbështetje të nenit 100 të Kushtetutës 
dhe të neneve 9, pika 3, shkronjat “a” dhe “ç”, 
62, pika 3, dhe 96, pika 1, të ligjit nr. 27/2018, 

“Për trashëgiminë kulturore dhe muzetë”, me 
propozimin e ministrit të Kulturës, Këshilli i 
Ministrave 

VENDOSI: 

1. Deklarimin pasuri kulturore të “Qendrës
Historike” të qytetit të Shkodrës dhe përcaktimin 
e zonës mbrojtëse të saj, sipas koordinatave dhe 
hartës së zonifikimit, që i bashkëlidhet këtij 
vendimi. 

2. Miratimin e planit për ruajtjen, mbrojtjen
dhe administrimin e këtyre zonave, sipas tekstit 
bashkëlidhur këtij vendimi. 

3. Ngarkohet ministri përgjegjës për
trashëgiminë kulturore, me propozim të 
strukturave të specializuara, të përcaktojë zonat 
mbrojtëse të monumenteve të kulturës, të 
ndodhura brenda pasurisë kulturore. 

4. Vendimi nr. 1183, datë 5.8.2008, i Këshillit
të Ministrave, “Për miratimin e rregullores ‘Për 
administrimin e qendrës historike dhe zonës së 
mbrojtur, në qytetin e Shkodrës’”, shfuqizohet. 

5. Ngarkohet Autoriteti Shtetëror për
Informacionin Gjeohapësinor të publikojë hartën 
e “Qendrës Historike” të qytetit Shkodër dhe të 
zonës mbrojtëse të saj në Gjeoportalin 
Kombëtar. 

6. Ngarkohen Ministria e Kulturës, Ministria e
Infrastrukturës dhe Energjisë dhe Bashkia 
Shkodër për zbatimin e këtij vendimi. 

Ky vendim hyn në fuqi pas botimit në 
Fletoren Zyrtare. 

ZËVENDËSKRYEMINISTËR 
Erion Braçe 

PLANI  
PËR RUAJTJEN, MBROJTJEN DHE 

ADMINISTRIMIN E “QENDRËS 
HISTORIKE” TË QYTETIT TË 

SHKODRËS DHE ZONËS MBROJTËSE 
TË SAJ 

Neni 1 
Qëllimi 

Ky plan përcakton rregullat, procedurat, 
autoritetet shtetërore përgjegjëse për ruajtjen, 
mbrojtjen dhe administrimin e “Qendrës 
Historike” të qytetit të Shkodrës dhe zonës 
mbrojtëse të saj. 

Neni 2 
Objekti 

Objekti kryesor i këtij plani janë: 
a) ruajtja dhe mbrojtja e vlerave të

trashëgimisë kulturore, historike, urbanistike, 
arkitektonike dhe të peizazhit të “Qendrës 
Historike” të qytetit të Shkodrës dhe zonës 
mbrojtëse të saj, sipas hartës së zonifikimit 
bashkëlidhur; 

b) administrimi i “Qendrës Historike” të
qytetit të Shkodrës dhe zonës mbrojtëse të saj; 

c) mënyrat e bashkëpunimit të institucioneve
të ngarkuara për ruajtjen dhe miradministrimin e 
vlerave të trashëgimisë kulturore të qytetit të 
Shkodrës me njësitë e vetëqeverisjes vendore. 

Neni 3 
Hapësira urbane në mbrojtje 

1. Hapësira urbane në mbrojtje e qytetit të
Shkodrës përbëhet nga: 

a) “Qendra Historike”;
b) Zona mbrojtëse.
2. Brenda zonave të përcaktuara në pikën 1, të

këtij neni, përfshihen ansamble arkitektoniko-
urbane, monumente kulture të kategorisë I dhe 
monumente kulture të kategorisë II, zona të 
gjelbra, sheshe dhe objekte pa status. 

3. Plani i Përgjithshëm Vendor i Bashkisë
Shkodër merr parasysh kufijtë e zonifikimit të 
“Qendrës Historike”, zonës mbrojtëse të saj, si 
dhe rregullat për ruajtjen, mbrojtjen dhe 
administrimin e tyre. 

4. Organet e njësive të vetëqeverisjes vendore,
në bashkëpunim me institucionet shtetërore të 
specializuara, sigurojnë ruajtjen dhe mbrojtjen e 
“Qendrës Historike”, zonës mbrojtëse të saj dhe 
monumenteve të kulturës, të ngritura në 
hapësirat e juridiksionit të tyre.  

Neni 4 
“Qendra Historike” dhe kufijtë e saj 

1. “Qendra Historike” është hapësira urbane që
ruan në tërësinë e saj vlera të rëndësishme të 
trashëgimisë kulturore, historike, urbanistike, 
arkitektonike dhe të peizazhit, në të cilat 
dokumentohen rruga e zhvillimit historik të qytetit 
dhe arritjet arkitektoniko-urbanistike. Pjesë 
përbërëse e saj janë ndërtesat, së bashku me 
elementet urbane përreth, si rrugët, trotuaret, muret 
rrethuese, portat, oborret, si dhe strukturat e 
ndriçimit, dekori, gjelbërimi. 

2. Hapësira urbane e “Qendrës Historike” në
qytetin e Shkodrës përfshin: 

a) ansamblin arkitektoniko-urbanistik të
rrugës “28 Nëntori” (kufizuar në J-P me rrugën 
“13 Dhjetori” dhe në V-L me sheshin e qytetit); 

b) ansamblin arkitektoniko-urbanistik të
rrugës “Kol Idromeno” (kufizuar në J-P me 
sheshin e qytetit dhe në V-L me sheshin 
“Dugajet e Reja”); 

c) ansamblin arkitektoniko-urbanistik të rrugës
“Gjuhadol” krahu verior (kufizuar në V-P me 
rrugën “Kol Idromeno” dhe në J-L me rrugën 
“Marin Beçikemi”); 

ç) ansamblin arkitektoniko-urbanistik të rrugës 
“At Gjergj Fishta” (kufizuar në V-L me Hotel 
Kolosseo dhe në J-P me rrugën “Gjuhadol”). 

3. Në “Qendrën Historike” ndodhen pasuri
kulturore të paluajtshme si monumente kulture të 
kategorisë I dhe II dhe objekte pa status. 

4. Kufijtë e “Qendrës Historike” paraqiten në
hartën e zonifikimit e cila është pjesë përbërëse e 
këtij plani. 

5. Koordinatat gjeografike të “Qendrës
Historike” paraqiten në aneksin 1, pjesë përbërëse e 
këtij plani. 

Neni 5 
Zona mbrojtëse dhe kufijtë e saj 

1. Zona mbrojtëse përreth “Qendrës Historike”
ruan vlera të trashëgimisë kulturore, historike, 

urbanistike, arkitektonike dhe të peizazhit, duke 
plotësuar vlerat e “Qendrës Historike”.  

2. Zona mbrojtëse me vlerën e saj plotësuese
luan një rol me rëndësi në mbrojtjen e vlerave dhe 
në krijimin gradual të zhvillimeve në territor nga 
“Qendra Historike” në zonën e lirë. 

3. Hapësira urbane e zonës mbrojtëse të
“Qendrës Historike” në qytetin e Shkodrës 
përfshin: 

a) ansamblin arkitektoniko-urbanistik midis
rrugës “Kol Idromeno” dhe rrugëve “Hasan Riza 
Pasha” dhe “Fushë Çelë”; 

b) ansamblin arkitektoniko-urbanistik të rrugës
“Ludovik Saraçi”; 

c) ansamblin arkitektoniko-urbanistik të rrugës
“Gurazezëve”; 

ç) ansamblin arkitektoniko-urbanistik të rrugës 
“Gurakuqëve”; 

d) ansamblin arkitektoniko-urbanistik të rrugës
“Murgeshave”; 

dh) ansamblin arkitektoniko-urbanistik të rrugës 
“Ndre Mjeda”; 

e) ansamblin arkitektoniko-urbanistik të rrugës
pas Kafes së Madhe; 

ë) ansamblin arkitektoniko-urbanistik të rrugës 
pas “13 Dhjetori”. 

4. Kufijtë e zonës mbrojtëse paraqiten në hartën
e zonifikimit, e cila është pjesë përbërëse e këtij 
plani.  

5. Koordinatat gjeografike të zonës mbrojtëse
paraqiten në aneksin 2, pjesë përbërëse e këtij plani. 

Neni 6 
Ndërhyrjet e lejuara në “Qendrën Historike” 

1. Ndërhyrjet në “Qendrën Historike” kanë si
qëllim ruajtjen dhe mbrojtjen e vlerave të 
trashëgimisë kulturore, historike, urbanistike, 
arkitektonike dhe të peizazhit të qytetit të Shkodrës. 

2. Brenda kësaj zone lejohen këto ndërhyrje:
a) ndërhyrje sistematike restauruese, 

konservuese dhe të mirëmbajtjes; 
b) ndërhyrje restauruese që synojnë ruajtjen e

hapësirave urbanistike-arkitekturore, rrjetit rrugor 
tradicional në kompozim dhe teknikë duke 
përfshirë të gjithë kanalizimet e vjetra të zbuluara 
ose që do të zbulohen, si dhe duke ruajtur të 
pandryshuar konfiguracionin e truallit të hapësirave 
dhe shesheve publike; 

c) rikonstruksione dhe rindërtime të ndërtesave
ekzistuese; 

ç) rehabilitimi i hapësirave dhe plotësimi i 
sipërfaqeve të reja të cilat ndikojnë në vlerat dhe 
unitetin kompozicional të ansamblit arkitektoniko-
urbanistik; 

d) vendosja e strukturave të përkohshme,
fiksimi i flamujve, vendosja e materialeve 
informuese dhe reklamuese, sipas nenit 101, të ligjit 
nr. 27/2018, “Për trashëgiminë kulturore dhe 
muzetë”. 

Neni 7 
Ndërhyrjet e lejuara në monumentet e kulturës 

1. Ndërhyrjet në monumentet e kulturës dhe
zonën mbrojtëse të tyre, të cilat ndodhen në 
“Qendrën Historike” dhe zonën mbrojtëse, kanë 
për qëllim ruajtjen dhe mbrojtjen e vlerave për të 
cilën janë shpallur pasuri kulturore.  

2. Brenda kësaj zone lejohen:
a) ndërhyrje sistematike restauruese, konservuese

 dhe të mirëmbajtjes; 
b) rijetëzime, me kusht që projekti i rijetëzimit të

mos dëmtojë vlerën e pasurisë kulturore, sipas ligjit 
nr. 27/2018, “Për trashëgiminë kulturore dhe 
muzetë”; 

c) vendosja e strukturave të përkohshme, fiksimi
i flamujve, vendosja e materialeve informuese dhe 
reklamuese, sipas nenit 101, të ligjit nr. 27/2018, 
“Për trashëgiminë kulturore dhe muzetë”. 

Neni 8 
Ndërhyrjet e lejuara në zonën mbrojtëse të 

“Qendrës Historike” 

Ndërhyrjet e lejuara brenda zonës mbrojtëse 
janë: 

a) restaurime, rikonstruksione dhe rindërtime
të ndërtesave ekzistuese; 

b) rikonstruksione dhe ndërtime të reja të
rrjetit rrugor, shesheve dhe linjave të 
infrastrukturës mbi dhe nëntokësore; 

c) ndërtime të reja, shtesa dhe përshtatje në
sheshe të lira, në harmoni me karakteristikat e 
“Qendrës Historike”. 

Neni 9 
Ndërhyrjet e ndaluara në tërësinë e 

“Qendrës Historike” dhe zonës mbrojtëse 
të saj 

1. Në hapësirën e “Qendrës Historike” dhe
zonës mbrojtëse të saj nuk lejohen ndërtimet e 
reja që prekin monumentet e kulturës dhe zonat 
mbrojtëse të tyre. 

2. Në zonën mbrojtëse të “Qendrës
Historike” nuk lejohen ndërtimet me karakter 
industrial, me përjashtim të punishteve të 
artizanatit. 

Neni 10 
Kriteret e projektimit për rikonstruksione, 

ndërhyrjet e lejuara në “Qendrën Historike”, 
monumentet e kulturës dhe zonës mbrojtëse 

të tyre 

1. Projektet për konservimin, restaurimin dhe
mirëmbajtjen në “Qendrën Historike” dhe 
monumentet e kulturës hartohen në varësi të 
vlerave historike-kulturore të objektit apo 
monumentit për të cilët janë shpallur pasuri 
kulturore, si dhe në kriteret për konservim e 
restaurim, bazuar në kartat ndërkombëtare për 
restaurim. 

2. Projektet për rikonstruksionin/rindërtimin
e objekteve ekzistuese brenda “Qendrës 
Historike” hartohen në bazë të studimeve 
urbanistike dhe arkitektonike: 

a) duke ruajtur karakteristikat tradicionale të
banesave në këtë zonë; 

b) duke respektuar raportet urbanistike e
vëllimore, trajtimin arkitekturor dhe elementet 
arkitektonike; 

c) duke ruajtur sa më shumë trajtimin origjinal
të pamjeve të jashtme, duke respektuar volumin 
ekzistues, ndërsa brendësia e tyre mund të 
ndryshojë duke respektuar elemente të veçanta 
me vlerë për trashëgiminë kulturore; 

ç) duke ruajtur sa të jetë e mundur 
karakteristikat origjinale të dukshme, të jashtme 
dhe të brendshme, tipologjinë, trajtimin 
arkitektonik dhe teknikën tradicionale; 

d) duke u bazuar në dokumentacionin e qartë
fotografik dhe grafik. 

3. Projektet për rikonstruksionin/rindërtimin
e objekteve ekzistuese, brenda zonës mbrojtëse 
hartohen bazuar në Planin e Detajuar Vendor të 

Bashkisë Shkodër apo studimet urbanistike e 
arkitektonike: 

a) duke ruajtur karakteristikat tradicionale të
banesave në këtë zonë; 

b) duke ruajtur sa më shumë trajtimin origjinal
të pamjeve të jashtme, duke respektuar volumin 
ekzistues, ndërsa brendësia e tyre mund të 
ndryshojë duke respektuar elemente të veçanta 
me vlerë për trashëgiminë kulturore. 

4. Rehabilitimi i hapësirave dhe plotësimet në
sipërfaqet e lira brenda “Qendrës Historike” 
kryhen vetëm në ato territore, në të cilat leja e 
ndërtimit nuk bie ndesh me ligjin nr. 27/2018, 
“Për trashëgiminë kulturore dhe muzetë”, këtë 
plan dhe legjislacionin në fuqi për planifikimin e 
zhvillimin e territorit dhe rregullat e tjera në fuqi: 

a) duke ruajtur karakteristikat tradicionale të
banesave ekzistuese brenda “Qendrës Historike”. 
Nga pikëpamja arkitekturore ato duhet të jenë në 
harmoni me këto banesa, duke respektuar 
përpjesëtimet urbanistike e vëllimore, trajtimin 
arkitekturor dhe elementet arkitektonike, si dhe 
altimetrinë përgjatë rrugëve kryesore, por: 

i. jo më shumë se 10 m nga kuota e terrenit
deri në kornizën e çatisë, për çati të 
pashfrytëzueshme; 

ii. jo më shumë se 10 m nga kuota e terrenit
deri në kulmin e çatisë, për çati të 
shfrytëzueshme; 

b) duke respektuar përpjesëtimet urbanistike e
vëllimore të treguesve zhvillimor parashikuar në 
Planin e Përgjithshëm Vendor të Bashkisë 
Shkodër; 

c) duke respektuar tipologjinë e ndërtimeve në
atë zonë lidhur me kompozimin planimetrik dhe 
planvendosjen në sheshin e ndërtimit;  

ç) ruajtur kuotën e dyshemesë së katit përdhe, 
që mos të kalojë 50 cm nga niveli i truallit të 
rrugës; 

d) duke ruajtur origjinalitetin e ndërtimit të
çative për ndërtimet e reja, veshja të jetë me 
tjegulla vendi qeramike, pjerrësia pa kaluar 25 
gradë, pajisur me ulluk; në rastet kur është e 
mundur, çatia mund të jetë e shfrytëzueshme; 

dh) përcaktuar materialin, madhësinë, ngjyrën 
e dyerve dhe dritareve, ngjyrën e fasadës së 
banesës/objektit, si dhe materialin e mureve 
rrethuese, lartësinë dhe ngjyrat e tyre në harmoni 
me karakteristikat e “Qendrës Historike”. 

5. Projektet për ndërtimet e reja, shtesat dhe

përshtatjet në sheshe të lira brenda zonës mbrojtëse 
hartohen vetëm në ato territore, në të cilat leja e 
ndërtimit nuk bie ndesh me ligjin nr. 27/2018, “Për 
trashëgiminë kulturore dhe muzetë”, këtë plan, 
ligjin “Për planifikimin dhe zhvillimin e territorit” 
dhe rregulla të tjera në fuqi: 

a) duke ruajtur karakteristikat tradicionale të
banesave në zonën mbrojtëse të “Qendrës 
Historike”; 

b) duke respektuar përpjesëtimet urbanistike e
vëllimore të treguesve zhvillimor parashikuar në 
Planin e Përgjithshëm Vendor të Bashkisë 
Shkodër; 

c) duke respektuar tipologjinë e ndërtimeve në
atë zonë lidhur me kompozimin planimetrik dhe 
planvendosjen në sheshin e ndërtimit;  

ç) duke ruajtur kufizimin që lartësia e 
ndërtimeve të reja apo rikonstruksioneve dhe 
përshtatjeve nuk duhet të kalojë lartësinë 
maksimale 12 m deri në kornizën e çatisë; 

d) duke ruajtur origjinalitetin e ndërtimit të
çative të ndërtimeve të reja, në rastet e mbulesave 
me çati, në harmoni me peizazhin kulturor të 
zonës mbrojtëse; 

dh) duke përcaktuar materialin, madhësinë, 
ngjyrën e dyerve dhe dritareve, si dhe ngjyrën e 
fasadës së banesës/objektit, në harmoni me 
peizazhin kulturor të Zonës Mbrojtëse. 

6. Projektet për rikonstruksionin dhe ndërtimet
e reja të rrjetit rrugor, shesheve dhe linjave të 
infrastrukturës mbi dhe nëntokësore në tërësinë e 
“Qendrës Historike” dhe zonës mbrojtëse të saj 
hartohen: 

a) bazuar në parashikimet e Planit të
Përgjithshëm Vendor të Bashkisë Shkodër; 

b) duke mos cenuar vlerat e objekteve
ekzistuese; 

c) duke mos krijuar kontrast me kompozimin
urban dhe arkitektonik. 

Neni 11 
Studimi, projektimi dhe zbatimi i punimeve 

në “Qendrën Historike”, monumentet e 
kulturës të veçanta dhe zonës mbrojtëse  

të saj 

1. Studimet për vlerësimin e ndërhyrjeve
konservuese dhe restauruese në “Qendrën 
Historike” dhe zonën mbrojtëse të saj, duke 
përfshirë banesat, fasadat e tyre, muret rrethuese, 

trotuaret, kalldrëmet tradicionale dhe elemente të 
tjera urbanistiko-arkitektonike, dhe 
monumenteve të kulturës hartohen nga Instituti 
Kombëtar i Trashëgimisë Kulturore (IKTK), 
Drejtoria Rajonale e Trashëgimisë Kulturore 
(DRTK) Shkodër ose/dhe nga subjekte të 
licencuara në fushën e restaurimit dhe miratohen 
në Këshillin Kombëtar të Trashëgimisë 
Kulturore Materiale (KKTKM). Mbikëqyrja e 
punimeve dhe kolaudimi kryhen sipas 
legjislacionit në fuqi për trashëgiminë kulturore. 

2. Projektet për konservimin, restaurimin dhe
mirëmbajtjen në “Qendrën Historike” dhe 
monumentet e kulturës hartohen nga IKTK-ja, 
DRTK Shkodër ose/dhe nga subjekte të 
licencuara për projektim në fushën e restaurimit. 
Projektet shqyrtohen dhe miratohen në 
KKTKM. Zbatimi i punimeve kryhet nga DRTK 
Shkodër ose subjekte të licencuara për zbatim në 
fushën e restaurimit. Mbikëqyrja e punimeve dhe 
kolaudimi kryhen sipas legjislacionit në fuqi për 
trashëgiminë kulturore. 

3. Projektet për rikonstruksionin/rindërtimin
e objekteve ekzistuese, rehabilitimin e hapësirave 
dhe plotësimi i sipërfaqeve të lira në “Qendrën 
Historike” hartohen nga IKTK-ja, DRTK 
Shkodër ose nga subjekte të licencuara në fushën 
e restaurimit. Projektet shqyrtohen dhe 
miratohen në KKTKM. Procedura e miratimit 
vijon sipas ligjit për planifikimin dhe zhvillimin e 
territorit. Zbatimi i punimeve të rikonstruksionit 
kryhet nga DRTK Shkodër ose subjekte të 
licencuara për zbatim në fushën e restaurimit. 
Mbikëqyrja e punimeve dhe kolaudimi kryhen 
sipas legjislacionit në fuqi për trashëgiminë 
kulturore. 

4. Projektet për rikonstruksionin/rindërtimin
e objekteve ekzistuese, dhe ndërtimet e reja në 
Zonën Mbrojtëse hartohen nga IKTK-ja, DRTK 
Shkodër ose nga subjekte të licencuar për këtë 
kategori projektesh. Projektet shqyrtohen dhe 
miratohen në KKTKM. Procedura e miratimit 
vijon sipas ligjit për planifikimin dhe zhvillimin e 
territorit. Zbatimi i punimeve të rikonstruksionit, 
kryhet nga subjekte të licencuara në këtë 
kategori. Mbikëqyrja dhe kolaudimi kryhet nga 
subjekte të licencuara në këtë kategori dhe 
monitorohet nga DRTK Shkodër. 

5. Projektet për rikonstruksionin e rrjetit
rrugor dhe shesheve në “Qendrën Historike” 

dhe zonën mbrojtëse të saj hartohen nga IKTK-
ja, DRTK Shkodër ose/dhe nga subjekte të 
licencuara për projektim në fushën e restaurimit 
dhe projektet për realizimin e linjave të 
infrastrukturës mbi dhe nëntokësore hartohen 
nga subjekte të licencuara sipas ligjit të 
planifikimit dhe zhvillimit të territorit. Projektet 
shqyrtohen dhe miratohen në KKTKM. 
Procedura e miratimit vijon sipas ligjit për 
planifikimin dhe zhvillimin e territorit. Zbatimi i 
punimeve kryhet nga DRTK Shkodër ose 
subjekte të licencuara për zbatim në fushën e 
restaurimit dhe sipas legjislacionit për 
planifikimin dhe zhvillimin e territorit. 
Mbikëqyrja dhe kolaudimi i punimeve kryhet 
sipas legjislacionit në fuqi për trashëgiminë 
kulturore dhe ligjit për planifikimin dhe 
zhvillimin e territorit. 

6. Projektet për vendosjen e strukturave të
përkohshme, fiksimin e flamujve, vendosjen e 
materialeve informuese dhe reklamuese në 
“Qendrën Historike” dhe monumentet e kulturës 
shqyrtohen nga ministria përgjegjëse për 

trashëgiminë kulturore, IKTK-ja, DRTK 
Shkodër dhe miratohen me urdhër të ministrit 
përgjegjës për trashëgiminë kulturore. Në rastet 
kur projekti parashikon ndërhyrje në pasuritë 
kulturore, hartimi bëhet nga subjekte të 
licencuara për projektim në fushën e restaurimit. 
Projektet shqyrtohen dhe miratohen edhe në 
KKTKM. Procedura më pas vijon me urdhër të 
ministrit përgjegjës për trashëgiminë kulturore. 
Mbikëqyrja e punimeve kryhet nga DRTK 
Shkodër. 

Neni 12 
Dispozita të fundit 

1. Shtesat dhe ndryshimet në këtë plan bëhen
me propozim të ministrit përgjegjës për 
trashëgiminë kulturore dhe miratohen nga 
Këshilli i Ministrave. 

2. Këtij plani i bashkëngjitet zonifikimi i
“Qendrës Historike”, zonës mbrojtëse të saj dhe 
tabelat përkatëse të koordinatave gjeografike. 

UDHËZIM 
Nr. 12, datë 21.9.2020 

PËR KAZEINAT DHE KAZEINATET TË 
DESTINUARA PËR KONSUM 

NJERËZOR1 

Në mbështetje të nenit 102, pika 4, të 
Kushtetutës, të nenit 38, të ligjit nr. 9863, datë 
28.1.2008, “Për ushqimin”, të ndryshuar,  

UDHËZOJ: 

1. Ky udhëzim të zbatohet për kazeinat dhe
kazeinatet e destinuara për konsum njerëzor dhe 
përzierjet e tyre. 

2. Në kuptim të këtij udhëzimi, termat e
mëposhtëm kanë këto kuptime: 

a) “kazeinë e ngrënshme acide” është një
produkt qumështi i përftuar nga ndarja, larja, tharja 
e koagulimi me precipitim acid të qumështit të 
skremuar dhe/ose të produkteve të tjera të marra 
nga qumështi; 

b) “kazeinë e ngrënshme me mullëz” është një
produkt qumështi i përftuar nga ndarja, larja dhe 
tharja e qumështit të skremuar të mpiksur dhe/ose 
e produkteve të tjera të marra nga qumështi, 
mpiksja përftohet përmes reaksionit të mullëzës 
ose enzimave të tjera koaguluese; 

c) “kazeinat i ngrënshëm” është një produkt
qumështi i marrë nga tharja e kazeinave të 
ngrënshme ose mpiksjes së kazeinës së ngrënshme 
trajtuar me agjentë neutralizues. 

3. Autoriteti Kombëtar i Ushqimit të marrë të
gjitha masat e nevojshme për të siguruar, që: 

a) produktet e qumështit, të përcaktuara nën
emrat e specifikuar në pikën 2, të tregtohen vetëm 
nëse ato janë në përputhje me përcaktimet dhe 
rregullat e përcaktuara në këtë udhëzim dhe 
standardet e përcaktuara në shtojcat I dhe II, 
bashkëlidhur këtij udhëzimi;  

b) kazeinat dhe kazeinatet, të cilat nuk
përputhen me standardet e përcaktuara në pikat 
“b” dhe “c” të seksionit I, të shtojcës I, pikat “b” 

1 Përafrim i direktivës (EU) 2015/2203 së Këshillit dhe 
të Parlamentit Evropian të 25 nëntorit 2015, për përafrimin 
e ligjeve të shteteve anëtare, në lidhje me kazeinat dhe 
kazeinatet të destinuara për konsum njerëzor dhe 
shfuqizimin e direktivës së Këshillit 83/417/EEC. 

dhe “c” të seksionit II, të shtojcës I, ose pikave “b” 
dhe “c” të shtojcës II, nuk përdoren për përgatitjen 
e ushqimit. Në rastet kur tregtohen për qëllime të 
tjera emërtohen dhe etiketohen në mënyrë të tillë 
që konsumatori të mos orientohet në mënyrë të 
gabuar në lidhje me natyrën, cilësinë ose qëllimin e 
përdorimit të tyre. 

4. Në paketat, kontejnerët ose etiketat e
produkteve të qumështit, sipas përcaktimit të bërë 
në pikën 2, shënohen të dhënat e mëposhtme në 
karaktere lehtësisht të dukshme, qartësisht të 
lexueshme dhe të mos fshihen: 

a) emri i produktit të qumështit, siç përcaktohet
në shkronjat “a”, “b” dhe “c” të pikës 2 dhe në 
rastin e kazeinateve ushqimore, një tregues i 
kationit ose kationeve të listuara në shkronjën “ç” 
të shtojcës II; 

b) në rastin e produkteve të tregtuara si
përzierje: 

i. fjalët “përzierje e ...” të ndjekur nga emrat e
produkteve të ndryshme, të cilat krijojnë përzierje, 
në rend zbritës sipas peshës; 

ii. një tregues i kationit ose i kationeve, siç janë
listuar në shkronjën “ç” të shtojcës II, në rastin e 
kazeinateve ushqimore; 

iii. përmbajtjen e proteinave në rastin e
përzierjeve që përmbajnë kazeinate ushqimore; 

c) sasia neto e produkteve e shprehur në
kilogram ose gram; 

ç) emrin ose emrin e biznesit dhe adresën e 
operatorit të biznesit ushqimor nën emrin e të cilit 
produkti tregtohet ose emri i importuesit, në rastet 
kur produkti është importuar;  

d) në rastin e produkteve të importuara, emrin e
vendit të origjinës; 

dh) identifikimin e lotit të produkteve ose datën 
e prodhimit. 

Të dhënat e përmendura në pikën “iii” të 
shkronjës “b” dhe në shkronjat “c”, “ç” dhe “d” 
mund të shënohen vetëm në dokumentin 
shoqërues. 

5. Produktet e qumështit të përcaktuara në
shkronjat “a”, “b” dhe “c” të pikës 2 nuk lejohen të 
tregtohen, nëse të dhënat e përcaktuara në pikën 4 
nuk janë shënuar në një gjuhë lehtësisht të 
kuptueshme nga konsumatori.  

6. Kur përmbajtja minimale e proteinës së
qumështit e përcaktuar në shkronjën “a”, pika 2, të 
seksionit I të shtojcës I, në shkronjën “a”, pika 2, të 
seksionit II të shtojcës I dhe shkronjën “a”, pika 2, 

të shtojcës II tejkalohet në produktet e qumështit 
të përcaktuara në pikën 2 të këtij udhëzimi, ky 
fakt, pa paragjykuar dispozitat e tjera, mund të 
shënohet në paketat, kontejnerët ose etiketat e 
produkteve. 

7. Urdhri nr. 350, datë 17.7.2014, “Për
miratimin e rregullores ‘Për laktoproteinat e 
caktuara, kazeinat dhe kazeinatet të destinuara 
për konsum njerëzor’”, shfuqizohet. 

8. Ngarkohen Drejtoria e Përgjithshme
Rregullatore dhe e Përputhshmërisë në Bujqësi, 
Ushqim dhe Zhvillim Rural, Autoriteti Kombëtar 
i Ushqimit dhe Instituti i Sigurisë Ushqimore dhe 
Veterinarisë për zbatimin e këtij udhëzimi. 

Ky udhëzim hyn në fuqi pas botimit në 
Fletoren Zyrtare. 

MINISTËR I BUJQËSISË 
DHE ZHVILLIMIT RURAL 

Bledar Çuçi 

SHTOJCË I 
KAZEINAT USHQIMORE (TË 

NGRËNSHME) 

I. STANDARDET E ZBATUESHME PËR 
“KAZEINAT USHQIMORE ACIDE” 
A. Elementet kryesore të përbërjes 

1. Përmbajtja maksimale e
lagështisë 12 % ndaj peshës 
2. Përmbajtja minimale e
proteinës së qumështit 
llogaritur mbi ekstraktin e 
tharë  90% ndaj peshës 
nga e cila përmbajtja 
minimale e kazeinës   95% ndaj peshës 
3. Përmbajtja maksimale e
yndyrës në qumësht ndaj 
peshës 2% 
4. Aciditeti maksimal i
titrueshëm, shprehur në ml 
të tretësirës 0.1N të të 
hidroksidit  
të natriumit për g 0,27 
5. Përmbajtja maksimale e
hirit (përfshirë P2O5) 2,5% ndaj peshës 
6. Përmbajtja maksimale e
laktozës pa ujë  1% ndaj peshës 
7. Përmbajtja maksimale e
sedimentit (grimcat e 
djegura) 22,5 mg në 25 g 

B. Ndotësit 
Përmbajtja maksimale e plumbit   0,75 mg/kg 

C. Papastërtitë 
Lëndë të huaja (të tilla si: grimca druri apo 

metali, qime ose 
 pjesë të insekteve)           zero në 25 g 

Ç. Ndihmësit për përpunimin, kulturat 
bakteriale dhe përbërësit e autorizuar 

1. Acidet
- acidi laktik 
- acidi klorhidrik 
- acidi sulfurik 
- acidi citrik 
- acidi acetik 
- acidi ortofosforik 
2. Kulturat bakteriale për prodhimin e acidit

laktik 
3. Hirra
D. Karakteristikat organoleptike 
1. Aroma: Nuk ka aromë të huaj.
2. Pamja e jashtme: Ngjyra e bardhë, duke

filluar nga e bardhë në të bardhë të lehtë, 
produkti nuk duhet të përmbajë asnjë kokërr 

që nuk copëtohet nën presion të lehtë. 

II. STANDARDET E ZBATUESHME PËR
KAZEINAT USHQIMORE ME MAJA
A. Elementet kryesore të përbërjes 

1. Përmbajtja maksimale e
lagështisë 12 % m/m 
2. Përmbajtja minimale e
proteinës së qumështit 
llogaritur mbi  
ekstraktin e tharë 84% ndaj peshës 
nga e cila përmbajtja  
minimale e kazeinës 95% ndaj peshës 
3. Përmbajtja maksimale
e yndyrës në qumësht 2% ndaj peshës 
4. Përmbajtja minimale e
hirit (përfshirë P2O5) 7,5% ndaj peshës 
5. Përmbajtja maksimale e
laktozës pa ujë 1% ndaj peshës 
6. Përmbajtja maksimale e
sedimentit (grimcat e 
djegura) 15 mg në 25g 

B. Ndotësit 
Përmbajtja maksimale  
e plumbit            0.75 mg/ kg 
C. Papastërtitë 
Lëndë të huaja (të tilla si: grimca druri apo 

metali, qime ose pjesë të insekteve)  zero në 25 g 

Ç. Ndihmësit e padëmshëm teknologjikë 
të përshtatshëm për konsum njerëzor 

- fara e djathit (majaja) të përmbushë kërkesat 
e legjislacionit në fuqi mbi enzimat ushqimore; 

- të tjera enzima koaguluese të qumështit të 
përmbushin kërkesat e legjislacionit në fuqi mbi 
enzimat ushqimore. 

D. Karakteristikat organoleptike 
1. Aroma: Nuk ka aromë të huaj.
2. Pamja e jashtme: Ngjyra e bardhë, duke

filluar nga e bardhë në të bardhë të lehtë, 
produkti nuk duhet të përmbajë asnjë kokërr 

që nuk copëtohet nën presion të lehtë. 

SHTOJCË II 
KAZEINATET USHQIMORE (TË 

NGRËNSHME) 

STANDARDET E ZBATUESHME PËR 
KAZEINATET USHQIMORE 

A. Elementet kryesore të përbërjes 
1. Përmbajtja maksimale
e lagështisë 8 % ndaj peshës 
2. Përmbajtja minimale e
proteinës së qumështit 
 llogaritur mbi ekstraktin e 
tharë 88 %ndaj peshës 
nga e cila përmbajtja 
minimale  
e kazeinës 95% ndaj peshës 
3. Përmbajtja maksimale e
yndyrës në qumësht 2.0 % ndaj peshës 
4. Vlera e pH  6.0 – 8.0 
5. Përmbajtja maksimale e
 laktozës pa ujë 1 % ndaj peshës 
6. Përmbajtja maksimale e
sedimentit  
(grimcat e djegura) 22,5 mg në 25 g 

B. Ndotësit 
Përmbajtja maksimale e plumbit  0,75 mg/kg 
C. Papastërtitë 
Lëndë të huaja (të tilla si: grimca druri apo 

metali, qime ose pjesë të insekteve)  zero në 25 g 
Ç. Aditivët ushqimorë 
 (neutralizimi jo i detyrueshëm dhe agjentët 

zbutës) 
hidroksidet natriumit 
karbonatet   kaliumit 
fosfatet     të kalciumit 
citratet   amonit 

magnezit 

D. Karakteristikat 
1. Aroma: Shije dhe aromë të huaj shumë të

lehtë. 
2. Pamja e jashtme: Ngjyra e bardhë, duke

filluar nga e bardhë në të bardhë të lehtë, 
produkti nuk duhet të përmbajë asnjë kokërr që 
nuk copëtohet nën presion të lehtë. 

3. Tretshmëria:  Pothuajse tërësisht i 
tretshëm në ujë të distiluar, me përjashtim të 
kalciumit kazeinat. 

URDHËR 
Nr. 314, datë 25.9.2020 

PËR DELEGIMIN E KOMPETENCAVE 

Në mbështetje  të pikës 4, të nenit 102, të 
Kushtetutës së Republikës së Shqipërisë, të 
neneve 28, dhe 29, të ligjit nr. 44/2015, “Kodi i 
Procedurave Administrative i Republikës së 
Shqipërisë”, të ligjit nr. 8389, datë 5.8.1998, “Për 
shtetësinë shqiptare”, të ndryshuar, të ligjit nr. 
9000, datë 30.1.2003, “Për organizimin dhe 
funksionimin e Këshillit të Ministrave”, të pikës 
2, të nenit 11, të ligjit nr. 90/2012, “Për 
organizimin dhe funksionimin e administratës 
shtetërore”, 

URDHËROJ: 

1. Delegimin e kompetencave për trajtim dhe
firmosje drejtorit të Përgjithshëm Rregullator dhe 
Përputhshmërisë për Rendin dhe Sigurinë 
Publike të praktikave të mëposhtme: 

a) kërkesat drejtuar Shërbimit Informativ të
Shtetit, Drejtorisë së Përgjithshme të Policisë së 
Shtetit, drejtorive vendore të policisë dhe 
Drejtorisë së Përgjithshme të Gjendjes Civile për 
shtetasit që aplikojnë për fitimin, rifitimin e 
shtetësisë shqiptare dhe për shtetasit që kërkojnë 
heqjen dorë nga shtetësia shqiptare; 

b) kthim përgjigjeje kërkesave të ndryshme të
institucioneve dhe qytetarëve për çështjet që 
lidhen me shtetësinë; 

c) kthimi i aplikimit të paraqitur në rastet e
mungesës ose të pasaktësisë së dokumentacionit. 

2. Delegimin e vulës, drejtorit të Përgjithshëm
Rregullator dhe Përputhshmërisë për Rendin dhe 
Sigurinë Publike për praktikat e përcaktuara në 
pikën 1 të këtij urdhri. 

3. Kompetencat, sipas përcaktimit të pikës 1
të këtij urdhri, do të ushtrohen nga data 
1.10.2020 deri në shfuqizimin e këtij urdhri. 

4. Urdhri nr. 218/1, datë 22.9.2017, “Për
delegimin e kompetencave”, shfuqizohet. 

5. Ngarkohet drejtori i Përgjithshëm
Rregullator dhe Përputhshmërisë për Rendin dhe 
Sigurinë Publike për zbatimin e këtij urdhri. 

6. Ngarkohet Sekretari i Përgjithshëm për
sigurimin e zbatimit dhe kontrollin e zbatimit të 
këtij urdhri. 

Ky urdhër hyn në fuqi menjëherë dhe botohet 
në Fletoren Zyrtare. 

MINISTËR I BRENDSHËM 
Sandër Lleshaj 

URDHËR 
Nr. 531, datë 28.9.2020 

PËR NJË NDRYSHIM NË URDHRIN 
NR. 351, DATË 29.5.2020, “PËR MARRJEN 

E MASAVE TË VEÇANTA DHE 
KUFIZIMEVE PËR PARANDALIMIN E 

PËRHAPJES SË COVID-19”, TË 
NDRYSHUAR 

Në mbështetje të nenit 102, pika 4, të 
Kushtetutës së Republikës së Shqipërisë; të nenit 
7, pika 4, të ligjit nr. 15/2016, “Për parandalimin 
dhe luftimin e infeksioneve dhe sëmundjeve 
infektive”; të udhëzimeve të Institutit të 
Shëndetit Publik, me qëllim mbrojtjen e 
shëndetit të popullatës nga infeksioni i shkaktuar 
nga COVID-2019; nenit 113, të ligjit nr. 
44/2015, “Kodi i Procedurave Administrative i 
Republikës së Shqipërisë”, si edhe të vendimit të 
Komitetit Teknik nr. 4286, datë 23.9.2020, 

URDHËROJ: 

Në urdhrin nr. 351, datë 29.5.2020, “Për 
marrjen e masave të veçanta dhe kufizimeve për 
parandalimin e përhapjes së COVID-19” të 
ndryshuar, bëhet ndryshimi si më poshtë vijon: 

1. Në pikën 3, germa “c” e urdhrit
shfuqizohet. 

2. Aktiviteti i pishinave të ofrohet në
përputhje me protokollet e miratuara nga 

Instituti i Shëndetit Publik për parandalimin e 
përhapjes së infeksionit COVID-19. 

Ky urdhër hyn në fuqi menjëherë dhe fillon 
efektet më datë 1.10.2020.  

MINISTËR I SHËNDETËSISË 
DHE MBROJTJES SOCIALE 

Ogerta Manastirliu 

URDHËR 
Nr. 537, datë 29.9.2020 

PËR SHFUQIZIMIN E URDHRIT TË 
MINISTRIT NR. 320, DATË 15.5.2020, 

“PËR DISA KUFIZIME NË OFRIMIN E 
SHËRBIMEVE NË BARE, 

RESTORANTE DHE LOKALE,  
FAST-FOOD” 

Në mbështetje të pikës 4, të nenit 102, të 
Kushtetutës, të nenit 7, pika 4, të ligjit nr. 

15/2016, “Për parandalimin dhe luftimin e 
infeksioneve dhe sëmundjeve infektive”, nenit 
113, të ligjit nr. 44/2015 “Kodi i Procedurave 
Administrative i Republikës së Shqipërisë”, 
udhëzimeve të Institutit të Shëndetit Publik, me 
qëllim mbrojtjen e shëndetit të popullatës nga 
infeksioni i shkaktuar nga COVID-19 në 
Republikën e Shqipërisë, si edhe vendimit të 
Komitetit Teknik nr. 4286, datë 23.9.2020, 

URDHËROJ: 

1. Shfuqizimin e urdhrit nr. 320, datë
15.5.2020, “Për disa kufizime në ofrimin e 
shërbimeve në bare, restorante dhe lokale, fast-
food”. 

2. Shërbimi në bare, restorante dhe lokale, fast-
food të ofrohet në përputhje me protokollet e 
miratuara nga Instituti i Shëndetit Publik për 
parandalimin e përhapjes së infeksionit COVID-
19. 

3. Ngarkohet për zbatimin e këtij urdhri
Inspektorati Shtetëror Shëndetësor, Operatori i 
Shërbimeve të Kujdesit Shëndetësor. 

Ky urdhër hyn në fuqi menjëherë dhe fillon 
efektet më datë 1.10.2020. 

MINISTËR I SHËNDETËSISË 
DHE MBROJTJES SOCIALE 

Ogerta Manastirliu 

